Sumiiffiit kulturikkut oqaluttuarisaanermi pingaarutillit kulturikkut eriagisassanut
suliat ingerlanneqartut sunniutaannik nalilersuineq pillugu Namminersorlutik
Oqartussat nalunaarutaat nr. 38, 1. oktobari 2020-meersoq

Eqqissisimatitsisarneq aamma allatigut kulturikkut eriagisassanik kulturikkut kingornussatut
illersuineq pillugu Inatsisartut Inatsisaat nr. 11, 19. maj 2010-meersumi § 24 a, imm. 4
naapertorlugu, Inatsisartut inatsisaat nr. 5, 12. juni 2019-imeersukkut allanngortinneqartumi
aalajangersarneqarpoq:

Kapitali 1
Pingaaruteqassutsimik nalilersuineq

§ 1. Eqqissisimatitsisarneq aamma allatigut kulturikkut eriagisassanik kulturikkut
kingornussatut illersuineq pillugu Inatsisartut inatsisaanni § 24 a-mut ilaasumi, sumiiffimmi
suliagarnissaq sioqqullugu, suliassap ingerlanneqarnissaanik kissaateqartoq kinaluunniit
(suliagartoq) Nunatta Katersugaasivia Allagaateqarfianullu (NKA) saaffiginnissaaq,
suliaqarneq sumiiffimmi kulturikkut kingornussanut annertuumik sunniuteqarsinnaasutut
naatsorsuutigineqassanersoq nalilersoqqullugu.

Imm. 2. NKA-p nalilersuinermi suliaqarnerup suussusia annertussusialu eqqumaffigissavai
matumani kulturikkut kingornussap eriagisap qanoq annertutigisumik sunnerneqarnissaanut
naatsorsuutiginninneq ilanngullugu.

Imm. 3. Sumiiffik UNESCO-p nunarsuarmioqatigiinnut kingornussaannut
ilanngunneqarsimappat imaluunniit nunarsuarmioqatigiit kingornussassaattut
ilanngunneqassasoq innersuussaasimappat, NKA-p aqutsisoqatigiit sumiiffiup pineqartup
nalilersorneqarneranut ilanngutitissavaat.

Imm. 4. Nalilersuineq uuttuummik ilisarnaaserlugu inaarneqassaaq, suliaqarnerup
qaffasissusianik inissiisuusumik tulliuttutut inississorneqartumik:

1) Sunniuteqanngilaq.
2) Sunniuteqalaarpoq.
3) Sunniuteqartorsuunngilaq.
4) Sunniuteqartorujussuuvoq.

Imm. 5. Suliaqarneq pingaaruteqartumik sunniuteqartutut isigineqassaaq, uuttuutitut
ilisarnaatit imm. 4-miittut malillugit tamanna sunniuteqartorsuunngitsutut imaluunniit
sunniuteqartorujussuartut nalilerneqarsimappat.

Imm. 6. Nalilersuinerup kinguninngua NKA-p nalilersuinerup inernera suliagartumut
nalunaarutigissavaa. Tamatuma ilutigisaanik suliaqartoq nalunaarfigineqassaaq,
suliagarnissaq aallartinneqarsinnaanersoq imaluunniit kulturikkut kingornussassatut
nalilersuineq ingerlanneqassanersoq, kapitali 2-mi tamanna pillugu maleruagassat malillugit.

Kapitali 2
Kulturikkut kingornussamik nalilersuineq



§ 2. Suliagarneq kulturikkut kingornussassiamut pingaaruteqartumik sunniuteqartussaasoq
naatsorsuutigineqarsinnaappat, tak. § 1, kulturikkut kingornussamut suliaqarnerup
sunniutigisinnaasai pillugit nalilersuineq suliarineqassaaq (kulturikkut kingornussamik
nalilersuineq).

Imm. 2. Kulturikkut kingornussamik nalilersuineq ilaqartinneqartarpoq piffissamik
pilersaarusiorfimmik, piffissamik atortussanik katersuiffimmik, piffissamik nalilersuiffimmik
aamma piffissamik ikiorsiiffiusumik, tak. §§ 3-9.

Imm. 3. Suliaqartoq nalilersuinerup ingerlannissaanut akisussaasuuvoq.

§ 3. Nalilersuinerup aallartinnissaa sioqqullugu suliagartup NKA isumasiussavaa,
pilersaarusiornermi imarisassap sulinerullu ingerlanneqarnissaata aalajangersarneqarnissaat
siunertaralugu (piffissaq pilersaarusiorfik).

§ 4. Piffissap piareersarfiusup naammassinerani suliagartoq tamanna pillugu
allaganngukkamik nalunaarusiussaaq, taanna NKA-mut akuerisassanngorlugu
saqqummiunneqassaagq.

Imm. 2. Nalunaarusiamut ilaatinneqassapput:

1) Suliarisassap ingerlanneqartussatut kissaataasup nassuiarnera, matumani siunertaq
tamatumunngalu tunuliaqutaasoq ilanngullugit.

2) Sumiiffimmi kulturikkut kingornussap qanoq issusianik nassuiaat, suliaqarnermit
sunnerneqartussatut naatsorsuutigineqartoq.

3) Sumiiffimmi suliarisassatut kissaatigisanut suut taartaasinnaasutut
isumaliutigineqarsimanersut pillugit paasissutissat.

4) Kulturikkut kingornussamik kikkut nalilersuinissaannik taasaqarneq, matumani
atortussanik kikkut katersuinissaat ilanngullugu. .

5) Kulturikkut kingornussamik nalilersuinerup ingerlanneqarnerani inuit, peqatigiiffiit,
suliniaqatigiiffiit aamma oqartussaasut il.il. sorliit peqataatinneqarnissaminnut
naatsorsuutigineqassanersut nalunaarutiginerat.

6) Kulturikkut kingornussamik nalilersuineq teknikkikkut qanoq ingerlanneqassanersoq
pillugu paasissutissiineq, matumani periutsit suut atorneqartussatut naatsorsuutigineqarnersut
ilanngullugu.

7) Kulturikkut kingornussamik nalilersuinerup ingerlanneqarnerani pisussat tamakkerlugit
ingerlanneqarnissaannut piffissamut iliuuseqarnissamullu pilersaarutit, matumani
nalunaaruteqarnissamut piffissaliussap naaffissai aamma ataatsimiinnerit
ingerlanneqartarnissaat ilanngullugit.

§ 5. Piffissaq pilersaarusiorfiusoq pillugu nalunaarusiap NK-p akuerippagu kulturikkut
kingornussamik nalilersuinissamut atorneqartussanik atortussanik katersinissaq suliagartup
isumagissavaa (piffissaq atortussanik katersiffik). Atortussanik katersinermut
ilaatinneqassapput atortussat soqutiginaateqartut tamarmik.



